
ᑲᑎᕕᒃ ᓄᓇᓕᓕᒫᑦ ᑲᑎᓯᕗᖅ ᑕᕐᕋᒥ ᓄᓇᓖᑦ ᓯᕗᓕᕐᑎᖏᓐᓂᒃ  

ᐱᑦᔪᑎᖃᕐᑎᓗᒍ ᕿᒥᕐᕈᓂᕐᒥᒃ ᐋᕐᕿᒋᐊᕈᑎᑦᓴᓂᒃ ᑲᑎᕕᐅᑉ ᐱᖁᔭᖓᓄᑦ ᐊᒻᒪᓗ ᓇᓗᓀᕐᓯᓂᕐᒥᒃ ᐳᓖᓯᓕᕆᓂᕐᒧᑦ 

ᐋᕐᕿᕈᑎᑦᓴᓂᒃ ᐃᓄᐃᑦ ᐊᑦᑕᓇᕐᑐᒦᖕᖏᓂᖓᑦ ᐱᕙᓪᓕᕆᐊᕐᓂᐊᓗᒍ 

 

ᑰᑦᔪᐊᖅ, ᑯᐯᒃ, ᐊᐅᒡᒍᔅᑎ 9, 2024 — ᑲᑎᕕᒃ ᓄᓇᓕᓕᒫᑦ ᑲᕙᒪᖓ (KRG) ᐱᓇᓱᐊᕈᓯᕐᒥ ᑕᒡᒐᓂ 

ᑲᑎᒪᑦᓯᓚᐅᕐᑐᖅ ᓯᕗᓕᕐᑎᓂᒃ ᓄᓇᕕᒻᒥ 14-ᓄᑦ ᑕᕐᕋᒥᐅᑦ ᓄᓇᓕᖏᓐᓄᑦ ᕿᒥᕐᕈᖃᑎᒋᑦᓱᒋᑦ ᐋᕐᕿᒋᐊᕈᑎᑦᓴᓂᒃ 

ᑲᑎᕕᐅᑉ ᐱᖁᔭᖓᓄᑦ ᐃᓱᒪᒋᔭᐅᔪᓂᒃ ᐱᕙᓪᓕᑎᑦᓯᒐᔭᕐᑎᓗᒋᑦ  ᐱᒍᑦᔨᒍᑕᐅᔪᑦ ᐃᓄᓕᒫᓄᑦ ᐊᐅᓚᑕᐅᓂᖓᓂᒃ, 

ᐊᒻᒪᓗ ᓄᐃᑦᓯᒐᔭᕐᑎᓗᒋᑦ ᓄᓇᕕᒻᒥ ᑲᕙᒫᐱᓐᓄᑦ ᐱᕙᓪᓕᕆᐊᕐᓯᒪᔪᒥᒃ ᓴᐳᑦᔨᒋᐊᕈᓐᓇᓂᕐᒥᒃ ᐊᕙᑎᒥᒃ ᐊᒻᒪᓗ 

ᓄᓇᓯᒪᔪᑦ ᖃᓄᐃᖕᖏᓯᐊᕐᓂᖓᓂᒃ. 

 

ᓄᐃᒋᐅᕐᓯᒪᑦᓱᓂ 1978-ᒥ, ᑲᑎᕕᐅᑉ ᐱᖁᔭᖓ ᒪᑭᑦᓯᒍᑕᐅᓯᒪᕗᖅ ᐊᐅᓚᑦᓯᔨᐅᓂᒃᑯᑦ ᓄᑭᓂᒃ KRG-ᑯᓄᑦ, ᐊᒻᒪᓗ 

ᓇᓗᓀᕐᓯᒍᑕᐅᓯᒪᕗᖅ ᑲᕙᒫᐲᑦ ᐊᖓᔪᕐᖄᖏᓐᓂᒃ 14-ᓂ ᑕᕐᕋᒥ ᓄᓇᓕᓐᓂ. ᐊᖏᖃᑎᒌᓐᓂᐅᓱᓂ ᐃᓱᐊᖁᑕᐅᔪᖅ ᔦᒻᔅ 

ᐯᒥ ᐊᒻᒪᓗ ᑯᐯᒃ ᑕᕐᕋᖓᓂ ᐊᖏᖃᑎᒌᓐᓂᒧᑦ ᐱᑎᑦᓯᒍᑕᐅᑦᓱᓂ ᐊᖓᔪᕐᖃᐅᓂᕐᒥᒃ ᓄᓇᕕᐅᑉ ᐃᓄᖏᓐᓄᑦ 

ᐊᐅᓚᑦᓯᔨᐅᓚᖓᑎᓪᓗᒋᑦ ᓄᓇᓂᒃ ᐱᒍᑦᔨᒍᑎᓂᓪᓗ ᓄᓇᕕᐅᑉ ᐃᓗᐊᓂ.  

  

ᑲᑎᕕᐅᑉ ᐱᖁᔭᖓᓄᑦ ᐋᕐᕿᒋᐊᕈᑎᑦᓴᐅᑎᓪᓗᒋᑦ ᑫᒥᑕᐅᓯᒪᔪᑦ ᐊᒥᓱᕐᑕᖏᑦ ᓄᑖᖕᖑᐃᒐᔭᕐᑐᑦ ᐊᐅᓚᑦᓯᔨᖃᕈᑎᓂᒃ 

ᐊᒻᒪᓗ ᒪᓕᒐᕐᓂᒃ ᓄᐃᑕᑦᓯᔪᓕᐊᕆᓗᒋᑦ ᐅᓪᓗᒥ ᓱᓪᓕᑎᐅᓕᕐᑐᓂᒃ. ᐆᑦᑑᑎᒋᓗᒍ, ᑮᓇᐅᔦᑦ ᖃᑦᓯᐅᒋᐊᖃᕐᓂᖓᑎᒍᑦ 

ᐊᖐᒃᒋᑕᕐᕕᐅᔪᑦ ᐱᓇᓱᐊᕐᓱᓂ ᐱᒋᐊᖃᓪᓚᕆᑦᑐᓂᒃ ᐱᖁᑎᓂᒃ ᐱᒍᑦᔭᐅᒍᑎᓂᓪᓗ ᐊᓯᑦᔨᓯᒪᖕᖏᒪᑕ 45-ᓂ ᐊᕐᕌᒍᓂ, 

ᐊᒻᒪᓗ ᐱᒍᑦᔨᒍᑏᑦ ᓄᑖᖑᓕᕐᑐᑦ ᓄᓇᕕᒻᒥ ᑲᕙᒫᐲᑦ ᓄᐃᑎᖃᑦᑕᓯᒪᔭᖏᑦ ᐃᓕᑕᕆᔭᐅᖕᖏᓗᐊᕐᒪᑕ ᐱᖁᔭᒥ. 

 

ᑲᑎᕕᐅᑉ ᐱᖁᔭᖓᓄᑦ ᐋᕐᕿᒋᐊᕈᑎᑦᓭᑦ ᑫᒥᑕᐅᓯᒪᔪᑦ ᐃᑲᔪᕐᓯᒥᔪᑦ KRG-ᑯᑦ ᐊᒻᒪᓗ ᑕᕐᕋᒥ ᓄᓇᓖᑦ 

ᑲᔪᓯᑎᑦᓯᒍᓐᓇᓂᖓᓂᒃ ᐊᕙᑎᒧᐊᓕᖓᔪᓂᒃ ᑎᓕᔭᐅᒪᒍᑎᒥᓂᒃ, ᓄᑖᓂᓪᓗ ᐱᖁᔭᓕᐅᕐᓂᑯᑦ ᓴᓇᕐᕈᑎᑦᓴᓂᒃ 

(ᐃᓚᖃᕐᑎᓗᒋᑦ ᑲᕙᒫᐱᐅᑉ ᐊᕙᑎᒧᐊᓕᖓᔪᓂᒃ ᐱᖁᔮᐱᓕᐅᕐᓂᖓᓂᒃ), ᐊᒻᒪᓗ ᒪᑭᑕᒍᓐᓇᓂᐊᕐᑐᓂᒃ ᓄᓇᐅᑉ 

ᐊᑐᕐᑕᐅᒍᑎᖏᓐᓂᒃ ᐸᕐᓇᓂᖓᓂᒃ.  

 

KRG-ᑯᑦ ᐊᒻᒪᓗ NV-ᓂ ᓯᕗᓕᕐᑏᑦ ᐅᖄᓚᐅᕐᒥᔪᑦ ᐳᓖᓯᐅᓂᕐᒧᑦ ᐋᕐᕿᕈᑎᑦᓴᓂᒃ ᐱᕙᓪᓕᕈᑕᐅᒐᔭᕐᑐᓂᒃ ᐃᓄᓕᒫᑦ 

ᓄᓇᕕᒻᒥᐅᑦ ᐊᑦᑕᓇᕐᑐᒦᖕᖏᓂᖓᓄᑦ ᑕᕐᕋᒥ ᓄᓇᓖᑦ ᐃᓗᐊᓂ. ᔮᓐ-ᐱᐊ ᓚᕉᔅ ᐊᖓᔪᕐᖄᖅ ᓄᓇᕕᐅᑉ ᐳᓖᓯᓄᑦ 

ᐱᒍᑦᔨᔨᖏᓐᓂ (NPS) ᐅᖄᓚᐅᕐᑐᖅ ᑲᑦᓱᙰᓕᐅᒥᓇᕐᑐᓂᒃ ᖃᓄᐃᓕᕙᓪᓕᐊᒍᑕᐅᔪᓂᒃ ᐃᓚᖃᕐᑎᓗᒋᑦ ᐊᒥᒐᖕᖏᑐᒧᑦ 

ᐃᑭᓕᐅᒥᓯᒪᓂᖓᓂᒃ ᐋᓐᓂᑎᕆᔪᑦ ᐱᓂᕐᓗᕈᑎᖏᑦᑕ ᓇᓂᓕᒫᖅ ᓄᓇᕕᐅᑉ ᐃᓗᐊᓂ.  

 

ᐃᒥᐊᓗᒃ ᐊᒻᒪᓗ ᐋᖓᔮᓐᓇᑐᐃᑦ ᓱᓕ ᐊᖏᓂᕐᐸᐅᔪᑦ ᐱᒋᐊᓚᕿᑎᑦᓯᔪᓂ ᐱᓂᓗᖓᒍᑏᑦ ᐊᑐᕐᑕᐅᒍᑎᖏᓐᓂᒃ 

ᓄᓇᓕᒫᒥ. ᐊᖓᔪᕐᖄᖅ ᓚᕉᔅ ᐅᖃᓚᐅᕐᑐᖅ ᖃᓄᐃᓘᕐᓂᖏᓐᓂᒃ ᑲᑐᑦᔨᓱᑎᒃ NPS-ᑯᑦ/ᒪᓐᑐᔨᐊᒥᓗ ᐳᓖᓯᒃᑯᑦ (SPVM) 

ᐱᓇᓱᐊᕐᓂᖓᑕ ᓴᐳᒻᒥᓯᐊᕐᓂᓴᐅᓂᐊᕋᒥᒃ ᓄᓇᕕᒻᒥ ᐱᓂᕐᓗᑕᐅᕙᑦᑐᓂᒃ ᐋᖓᔮᓐᓇᑐᐃᑦ ᐱᖁᔭᓂᒃ 

ᓯᖁᑦᑎᕆᐅᑕᐅᓂᖓᓄᑦ. ᑲᑐᑦᔨᖃᑎᖃᕐᓱᑎᒃ SPVM-ᑯᓐᓂᒃ, NPS-ᑯᑦ ᒪᓂᔨᒋᐊᓚᖓᔪᑦ ᓴᐳᒻᒥᒍᑎᒋᐊᓪᓚᓂᒃ ᐊᒻᒪᓗ 

ᐃᑲᔪᕐᓯᒍᑎᒋᐊᓪᓚᓂᒃ ᐃᓄᓐᓄᑦ ᓄᓇᕕᒻᒥᐅᓄᑦ ᑎᑭᓯᒪᕙᑦᑐᓄᑦ ᒫᓐᑐᔨᐊᒥ ᐊᒻᒪᓗ ᑌᒃᑯᓄᖓ ᐃᓪᓗᒐᓴᓕᖓᓂᒃ 

ᐊᓂᕐᕋᖃᑐᐃᓐᓇᓕᕐᑐᓄᑦ. ᖃᓄᐃᓕᖓᑦᓯᐊᒪᖔᑕ ᐅᖄᒍᑏᑦ ᐱᑦᔪᑎᓖᑦ ᐋᕐᕿᓱᕐᑕᐅᔪᓂᒃ NPS-SPVM-ᑯᑦ 

ᐱᓇᓱᐊᕐᓂᖓᓂᒃ ᐅᖃᕐᑕᐅᓛᕐᑐᑦ ᓯᐊᕈᒋᐊᖅ ᑕᒡᒐᓂ ᑕᕐᕿᒥ. 

ᐅᖃᕐᑕᐅᓚᐅᕐᑐᖅ: 

 

“ᓯᕗᓂᑦᑎᓂ ᓄᓇᕕᒻᒥᐅᑦ ᖃᓄᐃᓛᖕᖏᓂᖓᑦ ᐊᐅᓚᑕᐅᕗᖅ ᐱᕙᓪᓕᓇᕋᓱᐊᕐᑐᓂᒃ ᐱᖁᔭᖃᓂᕐᒧᑦ ᐊᒻᒪᓗ 

ᓂᒫᓪᓚᕈᐊᕐᑐᓄᑦ ᑮᓇᐅᔭᖃᕐᑎᓯᒍᑏᑦ ᐊᖏᖃᑎᒌᒍᑎᑕᖏᓐᓄᑦ ᓄᐃᑕᑦᓯᓯᐊᕐᑐᓄᑦ ᓱᓪᓕᑎᓪᓚᕆᓐᓂᒃ ᐃᓅᓯᕐᒥ 

ᓄᓇᕕᐅᑉ ᐃᓗᐊᓂ. ᓇᑯᕐᒦᐳᖓ ᓯᕗᓕᕐᑎᓕᒫᓂᒃ ᑕᕐᕋᒥ ᓄᓇᓕᑦᑎᓂ ᐱᑦᔪᑎᒋᑦᓱᒍ ᓯᕗᓂᕐᒥᒃ ᑕᐅᑐᑦᓯᐊᓂᖓᑦ 

ᐊᒻᒪᓗ ᑲᑦᓱᙰᒍᑎᖃᕐᓂᖓᑦ ᐊᔪᐃᓐᓇᓚᖓᓂᕐᒥᒃ ᐋᕐᕿᒋᐊᕈᑎᓂᒃ ᑲᑎᕕᐅᑉ ᐱᖁᔭᖓᓄᑦ KRG-ᑯᓄᑦ ᐊᒻᒪᓗ 

ᓄᓇᕕᐅᑉ ᑲᕙᒫᐱᖏᓐᓄᑦ ᓄᐃᑦᓯᑎᓪᓗᒋᑦ ᓄᑖᔭᓂᒃ ᐊᐅᓚᑦᓯᔨᐅᓂᒃᑯᑦ ᓴᓇᕐᕈᑎᑦᓴᓂᒃ ᓴᐳᒻᒥᓯᐊᓚᖓᔪᓂᒃ 

ᐃᓅᑦᔪᑎᖏᓐᓂᒃ ᐊᒻᒪᓗ ᑐᕌᕈᒪᔭᖏᓐᓂᒃ ᐃᓄᖁᑎᑦᑕ.”  

        ̶ ᕿᓪᑕ ᓯᓅᐹ, ᐃᑦᓯᕙᐅᑕᖅ 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐱᑕᖃᕐᑎᓯᕗᖅ ᓱᓇᒥᑦᑐᓂᒃ ᐃᓄᓕᒫᓂᒃ ᐱᒍᑦᔨᒍᑎᓂᒃ ᓄᓇᕕᒻᒥᐅᓄᑦ ᔦᒻᔅ ᐯᒥ ᐊᒻᒪᓗ 

ᑯᐯᒃ ᑕᕐᕋᖓᓂ ᐊᖏᖃᑎᒌᓂᐅᑉ (JBNQA) ᐊᑖᒍᑦ. KRG-ᑯᑦ ᐊᐅᓚᑕᐅᕗᑦ 17-ᓂᒃ ᐃᓚᐅᔪᓕᓐᓄᑦ ᑲᑎᒪᔨᓄᑦ 

ᓂᕈᐊᕐᑕᐅᒪᑦᓱᑎᒃ ᑲᕙᒫᐱᓐᓂᒃ ᑭᒡᒐᑐᕐᑎᓄᑦ 14-ᓂᒃ ᑕᕐᕋᒥ ᓄᓇᓕᓐᓂᒃ ᓄᓇᕕᒻᒥ, ᓂᕈᐊᕐᑕᐅᒪᔫᓐᓄᑦ ᐃᑦᓯᕙᐅᑕᒧᑦ 

ᐊᒻᒪᓗ ᐃᑦᓯᕙᐅᑕᐅᑉ ᑐᖓᓕᐊᓄᑦ, ᐊᒻᒪᓗ ᐊᖓᔪᕐᖄᒧᑦ ᓇᔅᑳᐱ ᓄᓇᖃᕐᖄᓯᒪᔪᑦ ᓄᓇᕐᔪᐊᖓᓂ ᑳᒍᐊᒍᐊᑦᓯᑲᒪᒃᒥ.   

